
Bəli, məhz bu sualı eşitməkdən yayın-
dığımız, onun ağırlıq yükünün çiyinləri-
mizdə lövbər salmasından ehtiyatlandığı-
mız üçün Silahlı Qüvvələr Gününün qeyd 
edilməsinə böyük ölçüdə o qədər maraq 
göstərməmişik. İndi isə durum fərqlidir. 
44 günlük Vətən müharibəsi təkcə hər bir 
azərbaycanlının özünün özünə deyil, eyni 
zamanda, ətraf aləmin ona münasibətinə 
ciddi dəyişiklik edib. Zəfərimiz bizi, ob-
razlı desək, göylərə yüksəldib. Ordumuzun 
şanlı tariximizə yeni qəhrəmanlıq salnamə-
si həkk etməsi sayəsində artıq heç bir suala 
cavab verməkdə çətinlik çəkmirik.

“Bizim ordumuz XXI əsrin müharibə-
sini apardı – müasir, dəqiq, planlı və tam 
texnologiya üzərində qurulmuş bir mühari-
bə”. Bu fikir Prezident İlham Əliyevə məx-
susdur. Dövlətimizin başçısının müxtəlif 
vaxtlarda bildirdikləri fikirlər Silahlı Qüv-
vələrimizin təkcə döyüş meydanında deyil, 
planlaşdırmada, koordinasiyada və texno-
loji tətbiqdə də dünyaya nümunə göstərdi-
yinin əyani sübutları ilə zəngindir. Əlbəttə, 
Prezidentin Şuşa əməliyyatına münasibət 
baxımından dilə gətirdiyi məqamlar tam 
fərqli ovqat yaradır. Dövlətimizin başçı-
sının dedikləri ruhumuzun kəhkəşanı kimi 
səslənir: “Şuşanın azad olunması dünya 
hərb tarixində bənzəri olmayan unikal 
əməliyyatdır. Əsgərlərimiz yalın əllə, dağ-
larla, sıldırım qayalarla döyüşə-döyüşə 
şəhərə daxil oldular”. 

Şuşaya qədər isə Ordumuzun Had-
rut zəfəri olmuşdu. Ümumən, 44 günlük 
müharibənin hər günü müstəsna şücaət 
və qəhrəmanlığa şahidlik edib. Eləcə də 
2023-cü ilin sentybarın 19-da başlamış və 
cəmi 23 saat 45 dəqiqə davam etmiş lokal 
xarakterli antiterror tədbirləri üç il əvvəl-
ki Zəfər ruhunun tərənnümü kimi yadda 
qalıb. 2023-cü ildə Qarabağa sahibləndik, 
ərazi bütövlümüzü və suverenliyimizi 

tam bərpa etdik. Prezident İlham Əliye-
vin həmin vaxt bildirdiyi fikirlər də xalqa 
müqəddəs Zəfərimizin növbəti təntənə 
anlarını yaşatdı, Ordumuza inamı daha da 
artırdı: “Antiterror əməliyyatı çox uğurla, 
peşəkarlıqla keçirilmişdir, hərbçilərimiz 
böyük qəhrəmanlıq göstərmişdilər. Deyir-
lər ki, əməliyyat 23 saat neçə dəqiqə çək-
mişdir, amma əslində, daha qısa müddət 
ərzində tamamlanmışdır. Biz bütün nəzər-
də tutduğumuz mövqelərə çıxdıq, bütün 
kommunikasiyalara sahib olduq, bütün 
təpələri götürdük və faktiki olaraq separat-
çıların təslim olmaları qaçılmaz idi, labüd 
idi, təslim olmasaydılar məhv olacaqdılar... 

Əməliyyat hərb elmi nöqteyi-nəzərindən 
də çox uğurlu idi. Şuşa əməliyyatına oxşar 
bir əməliyyat idi. Əlbəttə, Şuşa əməliyyatı 
xüsusi peşəkarlıq tələb edən əməliyyat idi, 
amma bu da çox uğurlu idi. Yəni, bütün 
vəzifələr yerinə yetirildi və beləliklə, sepa-
ratçılığa son qoyuldu”.

Lokal xarakterli antiterror tədbirləri re-
gionda sülhün bərqərar olmasına misilsiz 
töhfə verdi. Azərbaycanın inamlı qələbəsi 
bir daha sübut etdi ki, ölkəmizlə ultimatum 
dilində danışmaq olmaz. Tam qətiyyətlə 
demək olar ki, Azərbaycanın Qarabağın 
timsalında öz doğma torpağına sahiblən-
mək əzmi müasir dünyada görünməmiş 

haldır. 
Ordumuz mütləq qələbə qazanmaq 

xarakteri ilə nəinki ölkəmizin, bütövlük-
də dünyanın hərb tarixində özünün layiqli 
yerini tutub. Nəzərə alaq ki, dünya gücün 
dünyasıdır. Güclüsənsə haqlısan və sair 
bu kimi deyimlərin də əslində, beynəlxalq 
hüquq normalarından qat-qat üst mövqeyə 
sahibləndiyini görürük. Bu acı reallığa 
təəssüflənsək də, ölkəmizin ona münasi-
bətdə adekvat davranmaq bacarığından qü-
rur və fəxarət hissi keçiririk. Ordumuzun 
rövnəqləndirdiyi bu hissin memarı isə Pre-
zident İlham Əliyevdir. 

Bəli, İlham Əliyevin lider obrazı xalqı-

mızın yaddaşında yalnız Prezident yox, 
həmçinin Müzə൵ər Ali Komandandır. İl-
ham Əliyev əsl sərkərdədir və onun bu 
xarakteri özünü həm hərbi, həm də siya-
si-diplomatik müstəvidə göstərir. Bu gü-
nün Azərbaycan Ordusu İlham Əliyevin 
xarakteri ilə uzlaşmış yenilməz peşəkar 
komandadır. Bu komanda üçün Vətən tor-
pağının hər qarışı doğmadır. Bu komanda 
Vətən torpağının hər qarışını qanla suvar-
mağa hazır mütəşəkkil birlikdir. Elə bir 
birlik ki, onun beynəlxalq aləmə səs saldığı 
Qarabağ nidası təkcə bir xalqın yenilməz-
lik düsturu yox, həm də beynəlxalq aləm 
üçün böyük rəşadət nümunəsidir. 

Əlbəttə, Ordumuzun və Silahlı Qüv-
vələrimizin  peşəkarlığı barədə çox fikir-
lər səslənib. Onların hamısının üzərində 
dayanmaq istəməzdik. Amma yalnız bir 
məqamı vurğulayaq ki, İkinci Dünya mü-
haribəsindən sonrakı hərbi qarşıdurmalar-
da və müharibələrdə heç bir tərəf mütləq 
qələbə qazanaraq haqqı olana sahiblən-
məyi bacarmayıb. Bunu bacaran tək ölkə 
Azərbaycandır. 

Prezident İlham Əliyevin siyasi xətti 
“güclü ordu-güclü dövlət” formuluna əsas-
lanır. Müasir, döyüşqabiliyyətli, texniki 
cəhətdən yüksək səviyyədə təchiz olunmuş 
Orduya əsaslanmış bu formul, eyni zaman-
da, ölkəmizin, əsas strateji yanaşmasını 
təşkil edir. Hazırda dünyada baş verənləri 
nəzərə alsaq, mövcud yanaşmanın daha 
əməli tədbirlərlə zənginləşməsinə ciddi eh-
tiyac duyulmaqdadır və Azərbaycan dövlə-
ti bu ehtiyacı dəyərləndirir. 

Ölkəmizin rəhbərliyi Ordu quruculuğu 
prosesini daim dərinləşdirir ki, mövcud 
dəst-xətdə başlıca halqanı həyata keçi-
rilən tədbirlərin vətənpərvərlik prinsipləri 
əsasında aparılması təşkil edir. Elə buna 
görə də Prezident İlham Əliyev bildirib ki, 
Azərbaycan Ordusu təkcə döyüş meyda-
nında yox, mənəviyyatda da qalib ordudur. 
Əminik ki, xalqımızın yüksək mənəviyyat 
daşıyıcılarının simvoluna çevrilmiş Ordu-
muzun yüksəklərə qaldırdığı Vətənimiz 
Azərbaycan daha böyük uğurlara imza ata-
caqdır. 

Güclü  ordu – Güclü  dövlət

Dövlətimizin başçısı çıxışlarının bi-
rində energetika sistemində görülən işləri 
yüksək qiymətləndirib,  xüsusilə son il-
lərdə həyata keçirilən tədbirlərin  enerji 
təsərrüfatını tamamilə yeniləşdirdiyini, 
respublikamızı qonşu dövlətlərlə birləş-
dirən yüksək gərginlikli xətlər çəkildiyini, 
bir çox yerlərdə yeni yarımstansiyaların ti-
kildiyini, transformatorların quraşdırıldığı-
nı bildirib: “Bölgələrə çoxsaylı səfərlərim 
çərçivəsində mən həmişə maraqlanıram və 
vətəndaşlardan soruşuram ki, enerji təmi-
natı necədir" Son illər ərzində hər zaman 
müsbət rəylər eşidirəm. Bu, məni çox se-
vindirir. Bu, onu göstərir ki, “Azərenerji” 
və “Azərişıq” bu istiqamətdə çox böyük 
işlər görürlər...”.

Bir sözlə, energetika sahəsində həyata 
keçirilən çox böyük layihələr sayəsində 
Azərbaycanda enerji təchizatı ilə bağlı bü-
tün əsas problemlər, demək olar ki, həllini 
tapıb, respublikamız artıq enerji təminat-

çısına çevrilib. Belə ki, əvvəlki dövrlərdə 
ölkəmiz elektrik enerjisi üzrə idxaldan asılı 
idi. İndi isə həm daxili tələbat ödənilir, həm 
də bu istiqamətdə ixrac həyata keçirilir.

Prezident İlham Əliyevin iştirakı ilə 
iyunun 24-də “8 Noyabr” Elektrik Stan-
siyasının istifadəyə verilməsi də respubli-
kada elektrik enerjisi təsərrüfatının fəaliy-
yətinin gücləndirilməsinin bariz ifadəsidir. 
Dövlətimizin başçısı bu mərasimdə çıxış 
edərək deyib: “Bu gün ölkəmizin energe-
tika sahəsində əlamətdar bir gündür. “8 
Noyabr” Elektrik Stansiyasının açılışı çox 
gözəl hadisədir. Ümumilikdə ölkəmizin 
enerji potensialını böyük dərəcədə güclən-
dirəcək bu stansiyanın yaradılması və qısa 
müddət ərzində bütün işlərin başa çatması 
ölkəmizin gücünü, potensialını, energetik-
lərimizin təcrübəsini, peşəkarlığını göstə-
rir”. 

Dövlət başçısı çıxışında “8 Noyabr” 
Elektrik Stansiyasının respublikamızın 

ən böyük elektrik infrastrukturu olduğu-
nu, 1880 meqavat gücündəki  qurğunun 
Azərbaycanın enerji potensialını daha da 
gücləndirəcəyini, enerji sisteminin səmərə-
liliyini artıracağını və beləliklə, Mingəçe-
virin nəinki ölkəmizin, bütövlükdə Cənubi 
Qafqazın energetika mərkəzi olan statu-
sunu daha da möhkəmləndirəcəyini qeyd 
edib. Prezident İlham Əliyev, eyni zaman-
da,  hazırda Azərbaycanın  elektrik enerji-
sinin 40 faizindən çoxunun  Mingəçevirdə 
istehsal olunduğunu və görülmüş bütün bu 
işlərin bir daha Azərbaycanın doğru yolla 
irəlilədiyini göstərdiyini diqqətə çatdırıb.   

Dövlətimizin başçısının 25 oktyabr 
2022-ci il tarixli “Azərbaycan Respubli-
kasında elektrik enerjisi təminatının yax-
şılaşdırılması ilə bağlı əlavə tədbirlərin 
həyata keçirilməsi haqqında” sərəncamı da 
ölkənin elektrik enerjisi ilə fasiləsiz təmi-
natını daha da gücləndirmək, təhlükəsizli-
yin maksimal səviyyədə əldə olunmasını 
şərtləndirmək baxımından mühüm önəm 
daşıyır. 

Adıçəkilən sənəddə “Azərbaycan” İs-
tilik Elektrik Stansiyasının modernləşdi-
rilməsi respublikanın enerji dayanıqlığının 
təmin olunması, əlavə generasiya gücləri-
nin yaradılması, enerji tələbatının qarşılan-
ması, ixrac imkanlarının artırılması, ətraf 
mühitin qorunması, elektrik enerjisinin 

istehsalında təbii qaza qənaət edilməsi, 
iqlim dəyişiklikləri ilə bağlı baş verən ka-
taklizmlərin qarşısının alınması və region-
da yeni iş yerlərinin açılması baxımından 
xüsusi əhəmiyyətə malik olduğu bir daha 
diqqətə çatdırılır. 

Reallaşdırılan layihələr nəticəsində ha-
zırda “Azərbaycan” Elektrik Stansiyasının 
generasiya gücü 1800 meqavat, “8 No-
yabr” Stansiyasının gücü 1880 meqavat-
dır, Su Elektrik Stansiyasının gücü isə 400 
meqavatdan çoxdur. Beləliklə, Azərbayca-
nın elektrik enerjisinin 40 faizindən çoxu 
Mingəçevirdə istehsal olunur və bu, nəinki 
Azərbaycanın, Cənubi Qafqazın əsas ener-
getika mərkəzidir.

Dövlətimizin başçısı çıxışında daha 
sonra deyib: “Bu layihənin qısa müddət 
ərzində icra edilməsi, – energetiklər bunu 
yaxşı bilirlər – rekord nəticə sayıla bilər. 
Çünki, təxminən, 2 min meqavatlıq elekt-
rik stansiyasının inşa müddəti bir neçə il 
davam edir – bəlkə də üç il, dörd il, beş 
il, bəlkə daha da çox. Misal üçün, elə so-
vet dövründə Mingəçevirdə “Azərbaycan” 
İstilik Elektrik Stansiyasının inşası 1974-
cü ildə başlamışdır və birinci blok 1981-
ci ildə istismara verilmişdir. Yəni, 7  ildən 
sonra 300 meqavat enerji əldə edilmiş-
dir. Biz isə iki il ərzində təxminən 2 min 
meqavat enerji əldə etmişik və əlbəttə ki, 
bunun bir çox səbəbləri var. Təbii ki, buna 
burada mövcud olan energetika bazamız, 
təcrübəmiz, Azərbaycan energetiklərinin 
peşəkarlığı, bilikləri, təcrübələri və əlbəttə 
ki, bizim beynəlxalq tərəfdaşlarımızın da 
töhfəsi şərait yaratdı”.

Dövlətimizin başçısı çıxışında qeyd 
edib ki, “8 Noyabr” Stansiyasının istismara 
verilməsi bir çox məqsədləri təmin edəcək. 
Enerji sisteminin səmərəliliyi yüksələcək, 
potensial, generasiya gücü artacaq, eyni 
zamanda, şərti yanacaq sərfiyyatı kəskin 
aşağı düşəcək və beləliklə, bu, Azərbayca-
na təbii qaza qənaət etmək üçün imkan ya-
radacaq. Çünki hər kəs yaxşı bilir ki, Azər-
baycan qazına bu gün dünya bazarlarında 
böyük tələbat var və nə qədər biz daxildə 
təbii qaza qənaət etsək, ixrac imkanlarımız 
da bir o qədər artacaq. 

Beləliklə, burada şərti yanacağın sər-
fiyyatının az olması Azərbaycana əlavə 
qazanc gətirəcək. Təbii olaraq, ölkə təbii 
qazın qənaətini, eyni zamanda, bərpao-
lunan layihələrdə görür.  Azərbaycan bu 
istiqamətdə də qabaqcıl  dövlətlər sırasın-
dadır.  

Göründüyü kimi, energetika sektoru-
nun müasir tələblər səviyyəsində inkişafı, 
vətəndaşların enerji resurslarına əlçatanlı-
ğının və məmnunluğunun təmin olunması 
Prezident İlham Əliyevin sosial-iqtisadi 
siyasət kursunun prioritet hədəfləri sıra-
sındadır. Postkonflikt dövründə isə düş-
məndən təmizlənən ərazilərdə gedən bər-
pa-quruculuq işləri dövlətimizin başçısının 

xüsusi diqqətindədir.
Hazırda işğaldan azad edilən Qarabağ 

və ətraf bölgələrimizdə bərpa işləri sürət-
lə aparılır. Bu torpaqlarda infrastrukturun 
yenidən qurulması, energetika sisteminin 
yaradılması xüsusi diqqətdə saxlanılır.

Qarabağ və Şərqi Zəngəzur iqtisadi 
rayonlarında energetika sisteminin yara-
dılmasından bəhs edərkən, bir məsələni 
xatırlatmaq istərdik. Belə ki, dövlətimizin 
başçısı 2021-ci  il mayın 3-də “Azərbay-
can Respublikasının işğaldan azad edilmiş 
ərazilərində “yaşıl enerji” zonasının yara-
dılması ilə bağlı tədbirlər haqqında” sərən-
cam imzalamaqla respublikamızda “yaşıl 
enerji” zonasının qurulmasına start verib.

“Yaşıl enerji” zonası layihəsinin Qara-
bağ və Şərqi Zəngəzurda reallaşdırılmasını 
potensial imkanlarla bərabər, digər amillər 
də şərtləndirir. Belə ki, bu gün dünyanın ən 
qabaqcıl texnologiyaları alternativ ener-
jidən istifadənin stimullaşdırılmasına və 
ekoloji tarazlığın təmin edilməsinə yönəl-
dildiyindən, adları çəkilən iqtisadi rayon-
ların bərpayenidənqurma məsələlərində də 
bu istiqamət əsas götürülür.

Xatırladaq ki, Qarabağ və Şərqi Zəngə-
zurda “yaşıl enerji” zonası 10 min kvadrat-
kilometr ərazini əhatə edir. Bura daxil olan 
bölgələr 7200 meqavat Günəş, 2000 meqa-
vat külək enerjisi potensialına malikdir.

Ölkəmizin daxili su ehtiyatlarının isə, 
təxminən, 25 faizi, yəni illik 2 milyard 560 
milyon kubmetri bu ərazilərdə formalaşır. 
Günəş enerjisi potensialı Füzuli, Cəbrayıl, 
Zəngilan və Qubadlıda, külək enerjisi po-
tensialı isə Laçın və Kəlbəcərin dağlıq əra-
zilərində müşahidə olunur. Aparılan təhlilə 
əsasən, işğaldan azad edilmiş ərazilərdə 
bütövlükdə 10 min meqavata yaxın bərpa-
olunan külək və günəş-elektrik enerjisinin 
istehsalı mümkündür. Regionun Tərtərçay, 
Bazarçay, Həkəriçay kimi əsas çaylarının 
və digər kiçik çayların da böyük hidroener-
ji potensialı var. Həmçinin ilkin təhlillərə 
əsasən, Kəlbəcərdə günlük 3093 kubmetr, 
Şuşada isə günlük 412 kubmetr termal su 
ehtiyatlarının mövcud olması ehtimal edilir.

Yuxarıda qeyd edilənləri yekunlaşdırıb 
deyə bilərik ki, Prezident İlham Əliyevin 
rəhbərliyi ilə ölkəmizdə bütün sahələrdə 
əldə olunan uğurlar enerji sektorunun in-
kişafında da özünü aydın şəkildə göstərir. 
Respublikanın sosial-iqtisadi tərəqqisinin 
təmin edilməsində mühüm elementlərdən 
olan bu sahənin inkişafına prioritet is-
tiqamət kimi yanaşılaraq, elektrik enerjisi 
təsərrüfatında köklü islahatlar həyata ke-
çirilir. Bu prosesin davamlılığı diqqətdə 
saxlanılır, enerji sisteminin etibarlılığının 
təmin olunması, bu sahədə mükəmməl in-
frastrukturun yaradılması üçün ardıcıl və 
kompleks tədbirlər davam etdirilir.

